
Pingste, dess liebliche Fest  
 
Om Pingstsunndaach korz nooch em Friehstick habb ich im Radio 
geheert, dass die gonze Parkplätz om Fronkforter Zoo voll sinn, unn 
dess schunn moins um halb zeh! 

Wie ich dann zum „Herrsch“ kumme bin, um dort Friehschoppe 
ze mache, wusst ich aach warum: All die, die on Pingste nooch Fle-
erschem kumme wollte, sinn liewer in de Zoo gefahrn. Weil – die 
Sauerei, die iwwer Pingste unne om Moo de Fleerschemer unn aach 
de onnern Leit gebote worn iss, dut merr sich liewer bei de Affe 
oogucke. Wenn die sich mett Bananeschale schmeisse, hottmer we-
nichstens was ze lache. Unn mett dene Affe konnsde desweeche 
aach nit schenne, die solle nemlich wenicher Geherrn hawwe als mir 
Mensche.  

Doo werd jetz ooner saache: Honnes, was war denn dess ferr e 
Sauerei unn wie kimmsde uff die Affe? Ei weil ich waaß, wie die Affe 
sich geecheseidich die Fleeh fonge unn weil mir om Somsdaach vor 
Pingste om Moo so en Flohmarkt hatte unn weil von dem en Haufe 
Dreck iwwerich gebliwwe iss.  

De Herrschwerrt hott aach geschennt, denn wenn werklich ooner 
on de Moo kimmt, uff de Terass sitzt und den gonze Kerschel sieht, 
wie soll der Abbedit uff e Schnitzel, en Herrschgulasch oder e Stick 
Kuche krieh? 

Dess hätter nemlich emol seh solle: Doo hawwe blaue Säck, e 
kaputt Lomp, ahle Lumpe, so elekronisch Spillzeich, Babier unn en 
Haufe Plastikverpackunge erumm geleeche, hauptsächlich vor dene 
kloone Abfallbehälter newer de Bänk, awwer aach uff de Böschunge 
zum Wasser hie. Enn Konteener war joo doo, awwer der war zu, vil-
leicht hattensen zu frieh abgeschlosse; villeicht warn monche aach 
oofach nor ze faul, die paar Meter dorthie ze laafe unn ihrn Krempel 
dort enoi ze schmeisse. 

Warum konn merr nit, wenn so ebbes wie de Flohmarkt vorbei 
iss, emol doodenooch gucke, ob nit alles sauwer iss om Moo? Unn 
wenn so e paar Fleehvermarkter moone, sie kennte Fleerschem so 
verlasse wie dehoom ihr Wohnung, dann misst merr dene uff die 
Finger kloppe. Unn wenn dann e paar Daach später die von de Stadt 
den Müll eweck mache, dann sollt merr dene die Koste uffbrumme, 
die de Dreck gemacht hawwe, unn wenn se kooner von dene finne, 
dann sollte se de Veroostalter greife. Beim nechste Mol iss der dann 
schunn hinnerher, dass kooner soin Mist om Moo stehe lässt.  

Allerdings, so hott de Karl gemoont, wärn die Plastiksäck villeicht 
koon Dreck, sondern ebbes Kreatives. Weil schunnemol so e Butz-
fraa in em Museum enn Fettflecke eweck gemacht hätt, unn dann 
wärs e Kunstwerk von dem Boy mett em Hut gewese. So wär dess 
sicher aach hier gemoont, unn wenns dann in de nechste Daache e 

Iwwerschwemmung gibt, treiwe die Kunstwerke de Moo enunner unn 
erinnern on die Energieverschwendung von de Amerikaner. 

Wieso von de Amerikaner, hott doo de Schorsch de Karl ge-
froocht, was hawwe die mettem Dreck vom Flohmarkt ze due? 

Ei weil die Amis die Energie verbrauche, die ooner hätt uffbringe 
misse, um dess Zeich in soin Karrn ze lade unn mett hoom ze nem-
me! 
    
Eiern Honnes 


